
      Buku Sejarah Politik Melayu Perak ini ingin menyingkap kembali kewujudan negeri Perak seawal kerajaan tradisional lagi iaitu sejak awal abad ke-2 lagi. Walau bagaimanapun Perak hanya menjadi terkenal dan makmur sekitar abad ke-5 dan ke-6 Masihi. Buku ini juga cuba memaparkan kembali bagaimana negeri Perak Darul Ridzuan ini mula-mula terbentuk sebagai sebuah negara bangsa. Bermula dengan sebuah wilayah kecil yang terkenal dalam kalangan kerajaan-kerajaan awal yang wujud di Nusantara. Dengan nama kerajaan Gangga Negara, kemudian kerajaan Melayu Beruas dan seterusnya kerajaan Manjung. Kerajaan Gangga Negara lenyap setelah diserang oleh empayar Sirivijaya dari Sumatera di bawah pemerintahan Raja Rajendra Chola I. Kemudian muncul kerajaan Melayu Beruas dan Kerajaan Manjung yang sentiasa bersengketa sehingga menyebabkan kerajaan-kerajaan ini semakin lemah dan mengecil. Kemudian dari itu muncul pula sebuah lagi kerajaan awal di daerah Hulu Perak bernama Janin. Lantaran kerana sering bersengketa maka akhirnya para pemerintah kerajaan-kerajaan kecil ini sepakat untuk bersatu di bawah satu naungan yang dipersetujui, warisan daripada Kesultanan Melayu Melaka sekitar abad ke-16.
    


    
      

    


    
      Dalam abad ke-16 Kesultanan Melayu Perak lebih tersusun dan luas jika dibandingkan dengan kemunculan kerajaan awal tradisional dahulu. Negeri Perak Darul Ridzuan turut terkenal sebagai sebuah negara pembekal bijih timah sehingga pedagang luar datang berdagang seperti orang Arab, China, Portugis dan Belanda. Kemakmuran dan kekayaan yang dimiliki menyebabkan negeri Perak Darul Ridzuan menjadi terkenal dan sering menjadi tempat persinggahan. Malah menjadi perhatian dan rebutan kuasa-kuasa Barat. Fenomena ini menyebabkan negeri Perak Darul Ridzuan mudah dan terdedah dengan ancaman dalam perebutan kuasa ekonomi khususnya kuasa-kuasa Barat yang ingin menguasai perdagangan bijih timah. Perancangan rapi dilakukan oleh penguasa-penguasa Barat untuk menguasai politik dan pemerintahan kerajaan Perak Darul Rizuan.
    


    
      

    


    
      Lantaran kerana persengketaan antara para penguasa Melayu sehingga hilang pertimbangan dan kewajaran, demi takhta dan kekuasaan maka British diundang mencampuri urusan politik dan pemerintahan Melayu. Detik ini menjadi titik hitam dalam sejarah negeri Perak Darul Ridzuan dan Tanah Melayu amnya. Bermulalah campurtangan secara langsung penjajah British dalam urusan kerajaan Melayu menyebabkan berlakunya berantakan politik Melayu di bumi Melayu. Tercetus Perang Perak tahun 1875, yang menyebabkan para bangsawan menerima bahana yang dahsyat. Ada yang dibuang negeri hatta ada yang mati di tali gantung. Peristiwa ini menjadi pemangkin kepada kebangkitan orang Melayu di negeri-negeri Melayu yang lain kemudiannya.
    


    
      

    


    
      Dalam catatan sejarah negeri-negeri Melayu, negeri Perak Darul Ridzuan seringkali mendahului zaman. Bermula dengan peristiwa penentangan dan pembunuhan J.W.W Brich tahun 1875. Kemudian kebangkitan rakyat dalam perjuangan kemerdekaan tahun 1938 melalui Kesatuan Melayu Muda (KMM). Seterusnya perjuangan berbentuk kepartian dengan penubuhan Parti Kebangaan Melayu Malaya (PKMM) tahun 1945. Parti ini merupakan parti politik yang pertama diwujudkan oleh orang Melayu. Perjuangan politik orang Melayu Perak tidak berhenti setakat itu tetapi sebaliknya terus subur dengan penubuhan parti politik Islam yang pertama di Tanah Melayu iaitu Hizbul Muslimin di Gunung Semanggol, Perak pada tahun 1948. Catatan sejarah ini menunjukkan negeri Perak Darul Ridzuan seringkali mencatatkan sejarahnya yang tersendiri dan mendahului negeri-negeri Melayu yang lain. Begitu juga kalau menyingkap sejarah pengenalan Darurat tahun 1948, melalui peristiwa pembunuhan pegawai British di Sungai Siput maka Darurat diisytiharkan di seluruh Tanah Melayu. Kemudian kalau menyingkap pejuang-pejuang politik Melayu, ramai dalam kalangan mereka ini adalah anak kelahiran negeri Perak. Kebangkitan mereka dengan pelbagai aliran seperti kebangsaan, Islam, sosialis dan juga komunis. Nama-nama seperti Dr Burhanuddin Al Helmy, Ahmad Boestamam, Ustaz Abu Bakar Al Baqir, Rashid Maidin, Abdullah CD, Musa Ahmad, Dato Panglima Bukit Gantang Wahab dan ramai lagi. Kesemua ini membuatkan sejarah negeri Perak amat menarik untuk dikaji dan baca.
    


    
      

    


    
      Justeru itu, buku ini amat sesuai untuk para peminat sejarah, guru dan bakal guru, siswa dan siswi serta ahli-ahli politik tatapi agar dapat mengetahui sejarah kemunculan dan perkembangan serta perjuangan khususnya Sejarah Politik Perak Darul Ridzuan. Malah penulis cuba paparkan catatan sejarah ini sebagai permulaan yang diharapkan boleh disambung oleh pengkaji kemudian untuk mendalami atau membongkarkan sejarah yang tersirat dari sejarah yang tersurat.

  BAB 1


  MUKADIMAH


  
    

  


  
    Dalam mengkaji bidang sejarah, aspek politik dan pemerintahan merupakan aspek terpenting yang perlu dikaji dan diteliti. Melalui penelitian aspek ini sesebuah masyarakat itu dapat diketahui tentang corak pemerintahan, organisasi bermasyarakat, dan maju mundurnya sesebuah negara bangsa. Melalui penelitian aspek ini juga dapat mengetahui tentang pelaku dan pelakon utama yang mencorakkan sesuatu masyarakat itu. Secara sedar ataupun tidak, apa yang dilakukan hari ini merupakan suatu proses mencorakkan sejarah pada masa hadapan. Lantaran itu, apa yang terbentuk hari ini adalah hasil daripada perlakuan masyarakat yang terdahulu. Inilah yang dinamakan sejarah. Lebih tepat, boleh dikatakan keputusan politik masyarakat terdahulu telah menghasilkan corak masyarakat yang ada pada hari ini. Berbalik tentang sejarah negeri Perak, keputusan dan tindakan politik masyarakat Melayu Perak terdahulu telah membuatkan terbentuknya masyarakat Melayu Perak hari ini yang terdiri daripada pelbagai ragam politik dan perkumpulan. Tindakan dan keputusan politik seperti kemasukan kaum imigran menghasilkan masyarakat majmuk yang cukup besar bilangannya jika dibandingkan dengan negeri-negeri Melayu yang lain di Malaysia. Jemputan ke atas penguasa British dalam isu perebutan kuasa di Perak pada tahun 1874 telah membuatkan pelbagai keputusan dan dasar pemerintahan bertukar tangan. Keputusan-keputusan ini telah melahirkan suatu bentuk dan dasar ekonomi baru yang terlalu asing dalam kalangan masyarakat Melayu di Perak. Keputusan politik yang diambil oleh penguasa Melayu tempatan telah menyebabkan bidang ekonomi terus dikuasai oleh kaum imigran sejak dahulu hingga dewasa ini. Sesungguhnya negeri Perak telah melalui pelbagai zaman yang amat menarik untuk dikaji dan diteliti.

  


  
    

  


  
    Negeri Perak Darul Ridzuan, merupakan antara kerajaan awal yang pernah wujud di Tanah Melayu. Namun terlalu kurang penulisan yang memaparkan kisah sejarah negeri Perak. Sumber terawal yang mengisahkan tentang sejarah negeri Perak ini ialah berbentuk sumber sastera sejarah. Sumber sastera sejarah yang utama itu ialah Misa Melayu. Misa Melayu juga dikenali sebagai buku hikayat setaraf dengan Sulalatus Salatin, Hikayat Raja-Raja Pasai, Hikayat Johor, Hikayat Sri Kelantan, Hikayat Acheh, Salasilah Melayu dan Bugis dan Hikayat Raja-Raja Bugis.
  


  
    

  


  
    Sememangnya amat sukar mencari bukti catatan sejarah dalam masyarakat Melayu tradisi kerana tradisi menulis tidak dibudayakan waktu tersebut. Paling jelas sumber utama dalam masyarakat Melayu ialah tradisi lisan kerana ia merupakan warisan orang Melayu. Namun sekitar abad ke-18 sahaja, baru tradisi penulisan ini muncul. Di Tanah Melayu, Sejarah Melayu dan Hikayat Raja-Raja Pasai merupakan karya sastera sejarah terawal dijumpai. Kemudian diikuti pula dengan karya-karya sastera sejarah yang lain seperti Hikayat Hang Tuah, Tuhfat Al Nafis, Misa Melayu, Hikayat Abdulah dan Hikayat Banjar serta Hikayat Negeri Johor.
  


  
    

  


  
    Tiada siapa dapat menafikan bahawa karya-karya bertulis tradisional itu adalah terhasil dari istana. Namun demikian adalah tidak wajar untuk mengatakan bahawa kandungan naskhah-naskhah berkenaan secara keseluruhannya menyampaikan kepentingan kelas pemerintah sahaja. Sebagai sebuah naskhah sastera, apatah lagi karya yang dianggap klasik, ia sudah tentu mengandungi sesuatu yang berkaitan dengan milik orang ramai, iaitu merentasi kepentingan golongan pemerintah dan juga golongan yang diperintah. Sesuai dengan kemunculan naskhah-naskhah ini di zaman tradisi, sudah pasti ia menggambarkan penghidupan masyarakat Melayu tradisional.
  


  
    

  


  
    Memandangkan manuskrip Misa Melayu ini merangkumi tiga bahagian dan era pemerintahan maka bolehlah dirumuskan bahawa penulisan manuskrip naskhah Misa Melayu ini telah dimulakan oleh Raja Chulan (1750-1786)1 dan dilengkapkan oleh Haji Othman pada tahun 1836. Misa Melayu dihasilkan bertujuan untuk tatapan generasi akan datang mengetahui kisah sejarah silam negeri Perak Darul Ridzuan.
  


  
    

  


  
    Negeri Perak Darul Ridzuan, merupakan sebuah kerajaan warisan daripada Kesultanan Melayu Melaka yang telah dimusnahkan oleh kuasa asing seperti Portugis dan Belanda. Namun kerana rumpun Melayu yang kuat di Nusantara maka kerajaan Melayu ini muncul di negeri Perak. Proses kejatuhan dan kemunculan sesebuah kerajaan Melayu adalah satu warisan dan kesinambungan yang tidak mustahil atau menghairankan kerana Kepulauan Melayu atau Nusantara itu merupakan kawasan lingkaran orang Melayu. Sumber sastera sejarah, Misa Melayu ataupun sealiran dengannya seperti Sulalatus Salatin, Hikayat Raja-Raja Pasai, Hikayat Johor, Hikayat Sri Kelantan, Hikayat Acheh, Salasilah Melayu dan Bugis dan Hikayat Raja-Raja Bugis, boleh dijadikan sumber rujukan. Walaupun terdapat unsur mitos dan lajenda yang kadang-kadang tidak dapat diterima oleh lojik akal namun proses ‘cross check’ terhadap sumber boleh dilakukan.
  


  
    

  


  
    Berdasarkan kepada sumber sastera sejarah jelas membuktikan bahawa masyarakat Melayu Perak mula berpolitik sejak zaman sebelum kesultanan Melayu lagi. Kemudian kesedaran berpolitik ini terbina sedikit demi sedikit sehingga zaman pembinaan empayar dalam kalangan penguasa dari Nusantara kemudian kepada kedatangan penguasa Barat yang berusaha mengubah lanskap politik dalam masyarakat Melayu Perak. Negeri Perak terbentuk melalui jalur politik yang berubah iaitu dari zaman pengaruh Hindu-Budha, kedatangan Islam, pembinaan empayar dalam kalangan penguasa Nusantara, kedatangan kuasa Barat seperti Belanda dan British. Era lepas Perang Dunia Kedua juga mencorakkan penglibatan masyarakat Melayu Perak kepada satu keadaan politik yang jauh berbeza dengan zaman tradisional. Orang Melayu Perak mula sedar dan memahami kepentingan perjuangan politik berbentuk kepartian. Mereka mula berpolitik secara berorganisasi. Suasana ini memperlihatkan penglibatan orang Melayu Perak dalam arena politik semakin matang dan berani. Malah bukan sahaja menjadi pemangkin kepada masyarakat Melayu Perak tetapi turut menjadi penggerak kepada masyarakat Melayu keseluruhannya di Tanah Melayu. Perkembangan politik di negeri Perak semakin menarik sama ada sebelum Tanah Melayu mencapai kemerdekaan dan juga selepas Tanah Melayu mencapai kemerdekaan. Senario politik di Perak sentiasa menjadi penentu kepada sesuatu peristiwa penting di Tanah Melayu seperti penglibatan ketokohan kepimpinan politik Melayu yang banyak dari dari negeri Perak. Antara tokoh politik kelahiran negeri Perak yang berjaya mencorakkan lanskap politik di Tanah Melayu ialah Sultan Abdullah, Sultan Idris Murshidul Adzam Shah, Dr Burhanuddin Al Helmy, Ahmad Boestamam, Abu Bakar Al Baqir, Panglima Bukit Gantang Wahab, Rashid Maidin, Abdullah C. D dan Zulkifli Muhammad.
  


  
    

  


  
    Kesimpulannya, suasana politik yang melanda negeri Perak seperti penjajahan Barat, kemunculan kesedaran dan perjuangan politik berbentuk kepartian merupakan pencetus kepada perkembangan politik di negeri-negeri Melayu yang lain. Penulis ingin mengajak pembaca untuk meneliti sejauh manakah kebenaran dakwaan ini dalam buku berjudul Sejarah Politik Melayu Perak.
  


  
    

  


  
    
      PETA NEGERI PERAK DARUL RIDZUAN TAHUN 1876

      NOTA HUJUNG
    


    
      

    


    
      1 Raja Chulan tidak diketahui bila tarikh sebenar baginda dilahirkan tetapi menurut manuskrip Misa Melayu baginda pernah dilantik menjadi Raja Kecil Besar tahun 1750, semasa pemerintahan Sultan Muzaffar Shah III. Kemudian pada tahun 1765, baginda dilantik sebagai Raja Bendahara dan seterusnya dilantik sebagai Raja Muda Perak pada tahun 1773. Kemudian beliau dipercayai mangkat pada tahun 1786. Baginda memulakan penulisan manuskrip Misa Melayu setelah diperintahkan oleh Sultan Iskandar Dzukarnain tetapi tidak dapat melengkapkannya kerana mangkat.
    

  


  BAB 2


  KERAJAAN AWAL PERAK


  
    Pendahuluan


    
      Sejarah awal kewujudan negeri Perak tidak dapat dijelaskan secara tepat, namun sebelum wujudnya negeri Perak Darul Ridzuan sebagai sebuah negara berdaulat, terdapat bukti kukuh kewujudan kerajaan-kerajaan awal di dalam lingkaran negeri Perak seperti Kerajaan Gangga Negara, Kerajaan Beruas dan Kerajaan Manjung. Namun terlalu sedikit kajian dan bukti sejarah serta jumpaan artifak yang dapat menyokong kehadirannya. Walau bagaimanapun sumber yang sedikit ini dapat membuktikan kehadirannya. Kerajaan Gangga Negara merupakan sebuah kerajaan tradisi yang terdapat di negeri Perak. Difahamkan di Perak, Kerajaan Gangga Negara merupakan kerajaan terawal sekali dan setelah keruntuhannya oleh serangan musuh maka lahirlah dua buah kerajaan yang mengambil alih kekuasaannya iaitu kerajaan Melayu Beruas dan Kerajaan Manjung.
    


    
      

    


    
      Kerajaan Melayu Beruas dan Kerajaan Manjung turut diceritakan dalam sumber tempatan khususnya dalam teks Sejarah Melayu. Dalam sumber Sejarah Melayu diceritakan bagaimana kerajaan Melayu Beruas yang sedang berseteru atau berperang dengan kerajaan Manjung, telah meminta bantuan kerajaan Melayu Melaka untuk menyerang dan menakluk Manjung. Atas permintaan tersebut maka Sultan Mahmud Syah (1488-1511) yang memerintah Melaka telah bertindak menghantar utusan perang di bawah kepimpinan pembesar Melaka iaitu Paduka Tuan pergi menyerang kerajaan Manjung. Lalu kerajaan Manjung dapat ditawan.1
    


    
      

    


    
      
        Kedua-dua kerajaan ini lenyap apabila munculnya Kesultanan Melayu Perak warisan Kesultanan Melayu Melaka pada tahun 1528 Masihi, apabila Sultan Muzaffar Syah dimahsyurkan sebagai Sultan Perak yang pertama.
      


      Bukti Arkeologi Kewujudan Kerajaan Awal di Tanah Melayu


      
        Penyelidikan arkeologi dianggap penting bukan sahaja kerana ia menjangkau zaman yang tidak dikaji oleh bidang sejarah tetapi juga kerana sumbangannya terhadap bidang sejarah dalam memberi urutan peristiwa yang tepat dan benar. Bidang arkeologi dan sejarah memang mempunyai perkaitan. Perkara ini merupakan satu bidang yang mampu membina semula dan membuktikan kewujudan sejarah kebudayaan bagi satu-satu bangsa dan tamadun di zaman tersebut. Dalam zaman prasejarah tidak terdapat tradisi penulisan atau catatan. Maka pemerhatian ke atas zaman silam itu perlu dilakukan melalui kajian arkeologi. Iaitu pengkajian yang mesti dilakukan ke atas tinggalan-tinggalan kebudayaan yang ditinggalkan oleh masyarakat terdahulu. Tinggalan yang dimaksudkan itu ialah beberapa jenis tapak, candi, artifak, seperti tembikar, tengkorak, tulang manusia, tulang haiwan, manik-manik, alatan senjata, pinggan mangkuk dan sebagainya. Pengkajian ke atas artifak-artifak tersebut dapat membuktikan kesahihan tempoh masa dan juga kebenaran dakwaan kewujudan sesuatu tamadun itu.
      


      
        

      


      
        Pengkajian arkeologi atau dengan kata mudah penyelidikan cari gali di Asia Tenggara bermula pada sekitar penghujung abad ke-19. Hal yang demikian ini bermula dengan jumpaan beberapa fosil manusia awal. Awal tahun 1890-an, E. Dubois telah menjumpai beberapa tulang pithecanthropus ‘wajak man’, tengkorak trinil dan ‘java man’ di Indonesia dalam usaha pencarian hubungan dan perkaitan di zaman evolusi manusia. Pada tahun 1893 pula, E. Noetiling telah menemui perkakas batu yang pertama di Burma. Sementara itu pada tahun 1902-1903, F.P. Sarasin pula menjumpai mikrolitik Asia Tenggara yang pertama dalam penyelidikan dan cari gali di gua-gua Lamant Jong, Selatan Sulawesi. Manakala di Tanah Melayu pula, fosil Homo sapiens ditemui. Sebelum itu juga disebutkan bahawa bukti yang serupa telah dijumpai di Gua Niah, Sarawak. Penemuan di Sarawak ini lebih penting kerana dalam usaha cari gali ini ditemui tengkorak Homo Sapiens (tengkorak dalam) yang dianggarkan berusia antara 40,000 hingga 35,000 tahun. Tetapi penemuan yang terbaru sekali ialah di Gua Gunung Runtuh Lenggong, Perak iaitu Perak man. Menurut pakar arkeologi negara, Zuraina Majid, fosil Homo Sapiens ini merupakan yang tertua di Tanah Melayu.2
      


      
        

      


      
        Di Tanah Melayu sendiri terdapat banyak tinggalan dan kesan zaman Mesolitik contohnya seperti gua batu kapur, pesisir pantai dan tebing-tebing sungai. Antara tapak itu ialah Gua Cha dan Gua Musang di Kelantan, Gua Niah di Sarawak, Gua Debu dan Gua Kepar di Kedah, Jenderam Hilir di Selangor, Kota Tampan, Lenggong di Perak dan Kota Tongkat, Kota Gelanggi, Gua Kecil dan Bukit Cintamanis di Pahang. Perkara ini semua merupakan bukti arkeologi tinggalan zaman purba yang wujud, sama ada membuktikan kewujudan budaya Mesolitik mahupun budaya Neolitik. Malah kajian yang dilakukan oleh G. de G. Sieveking pada tahun 1954 dan juga usaha cari gali semula oleh Adi Haji Taha pada tahun 1979, kedua-duanya membuktikan bahawa kesan-kesan kewujudan budaya Mesolitik dan juga Neolitik. Yang pastinya tidak terdapat pemisahan yang nyata antara kedua budaya ini khususnya di Gua Cha, Kelantan.3
      


      
        

      


      
        Tanah Melayu sejak dahulu lagi dikenali sebagai sebahagian daripada kawasan Asia Tenggara dan ia penting dengan wujudnya kegiatan perdagangan purba. Kedudukannya yang strategik iaitu di tengah-tengah jalan perdagangan timur-barat menyebabkan ramai ahli pelayaran dan pedagang menjadikannya sebagai destinasi persinggahan dan juga destinasi perdagangan. Melalui catatan ahli pelayaran asing, tercatat sejarah kerajaan awal yang pernah tertegak di Tanah Melayu. Catatan Cina khususnya I-Ching pernah mencatatkan bahawa di Tanah Melayu sudah wujud beberapa buah kerajaan awal seperti Tun Sun, Pan-pan, Lang-ya-hsia dan Chih-tu.4
      


      
        

      

    


    
      
        Di Semenanjung Tanah Melayu khususnya, kewujudan kerajaan awal tersebut terbahagi kepada dua kategori iaitu pertama kerajaan pelabuhan / maritim dan kedua kerajaan-petempatan / kerajaan pembekalan atau kerajaan agraria / kerajaan pertanian. Apapun yang diistilahkan kerajaan pelabuhan berfungsi sebagai pelabuhan perdagangan. Manakala kerajaan agraria pula merupakan kerajaan ataupun kawasan pembekalan barangan dari kawasan pedalaman. Kedua-duanya berkait rapat. Pada waktu dahulu kewujudan kerajaan awal adalah di sekitar kawasan sungai ataupun pantai. Hal yang demikian ini terjadi kerana mudah menjalankan kegiatan perdagangan. Kedua-dua bentuk kerajaan ini telah dibuktikan kewujudannya melalui kajian arkeologi. Sebagai contoh ialah kewujudan kerajaan Kedah Tua atau lebih dikenali sebagai Lembah Bujang, Kerajaan Gangga Negara, Kerajaan Beruas, Kerajaan Manjung, Kerajaan Chih-Tu / Kelantan, dan juga P’eng-K’eng / Pahang serta Terengganu / Fo-lo-an. Kerajaan-kerajaan ini mewakili bentuk pelabuhan-kerajaan. Manakala bagi mewakili pelabuhan-penempatan pula ialah di Jenderam Hilir, Pulau Kalumpang dan Sungai Mas, di Kedah.5
      


      
        

      


      
        Penjelasan ini sekadar menunjukkan usaha cari gali atau penyelidikan arkeologi telah pun dijalankan bukan sahaja di Asia Tenggara tetapi turut dilakukan di Malaysia. Bagi membuktikan bahawa bidang penyelidikan arkeologi mampu membuktikan kewujudan sesuatu tamadun dan kebudayaan, hatta kalau dihalusi lagi ia dapat membuktikan kewujudan kerajaan-kerajaan awal yang pernah bertapak di Tanah Melayu.
      


      Sejarah Kerajaan-kerajaan Awal di Perak


      
        Sebagaimana yang dihuraikan di atas, di Tanah Melayu juga terdapat kerajaan-kerajaan awal seperti Kerajaan Kedah Tua / Lembah Bujang, Kerajaan Gangga Negara, Kerajaan Beruas, Kerajaan Manjung, Kerajaan Kelantan / Ch’ih-tu, Kerajaan Terengganu / Ting-chia-lu, dan Kerajaan Pahang / P’eng-k’eng. Melalui hasil catatan-catatan asing seperti dari China, India dan Arab, maka dapat dibuktikan akan kewujudan kerajaan tersebut. Selain daripada catatan asing terdapat juga jumpaan-jumpaan artifak dan tapak candi yang ditemui melalui penyelidikan arkeologi. Perkara ini dapat membuktikan kebenaran kerajaan tersebut. Penulis akan paparkan bukti-bukti arkeologi bagi mengesahkan kebenaran kewujudan kerajaan awal yang pernah wujud di Malaysia khususnya di negeri Perak Darul Ridzuan. Buku ini akan memaparkan satu persatu kerajaan tersebut.
      


      Kerajaan Gangga Negara, Beruas, Perak.


      
        Kerajaan Gangga Negara merupakan sebuah kerajaan kuno / tradisi yang terdapat di dalam negeri Perak. Namun terlalu sedikit kajian dan bukti sejarah serta jumpaan artifak yang dapat menyokong kehadirannya. Walau bagaimanapun sumber yang sedikit ini dapat menyingkap kewujudan kerajaan awal yang terdapat di negeri Perak. Antara kerajaan tersebut ialah kerajaan Gangga Negara, Beruas dan Manjung. Difahamkan di Perak, kerajaan Gangga Negara merupakan kerajaan terawal sekali dan kemudiannya apabila ia musnah maka lahirlah dua buah kerajaan yang mengambil alih kekuasaannya iaitu kerajaan Melayu Beruas dan Kerajaan Manjung.
      


      
        

      


      
        Kerajaan Gangga Negara menurut sumber tempatan iaitu teks Sejarah Melayu adalah sebuah kerajaan yang terletak di kawasan Sungai Dinding.6 Kerajaan ini meliputi kawasan dari Kuala Sungai Dinding sehinggalah ke Sungai Dendang, dan merangkumi kawasan Pengkalan Baharu, Segari, Beruas, Lembah Kinta, Bidor, Sungai Siput, Pengkalan di Ipoh serta sekitarnya. Gangga Negara merupakan sebuah kerajaan yang besar waktu itu dan pusat pemerintahannya sentiasa berubah-ubah.7
      


      
        

      


      
        Kalau mengkaji sumber tulisan sarjana Barat umpamanya Ptolemy dalam Geographike Huphegesis yang dicatatkan pada tahun 150 Masihi, sudah tersebut sebuah kerajaan yang bernama Konkonagara, yang dikatakan berlokasi di Sungai Bernam atau Sungai Perak. Nama Konkonagara difahamkan menyerupai nama Gangga Negara dan sekiranya berasaskan kepada catatan Ptolemy ini maka kerajaan tersebut sudah pun wujud sekitar abad ke-2 lagi.8 Namun nama kerajaan Gangga Negara hanya menjadi terkenal pada abad ke-5 dan ke-6 sahaja.
      


      
        

      


      
        Penemuan barangan artifak berupa patung Buddha yang diperbuat daripada gangsa di Tanjung Rambutan dan Pengkalan di Ipoh pada tahun 1931 menguatkan bukti kewujudan kerajaan awal di Perak. Kemudian pada tahun 1936 di Bidor turut ditemui sebuah patung jenis Awalokiteshwara telah menguatkan bukti tersebut. Hasil kajian arkeologi mengesahkan bahawa patung Buddha tersebut datang dari zaman Gupta di India yang wujud pada abad ke-5 dan ke-6 Masihi. Kemudian proses penyelidikan arkeologi yang dijalankan di kawasan Tanjung Rawa, Kuala Selinsing, Perak maka ditemui banyak barangan artifak purba seperti manik-manik, periuk belanga, barang perhiasan, cincin emas, dan cap mohor yang tertulis dalam tulisan palava. Hasil kajian secara makmal klinikal, mempercayai bahawa bahan artifak ini adalah dari abad ke-7 Masihi. Penemuan bukti arkeologi di atas menguatkan hujah bahawa sudah wujud sebuah kerajaan awal di Perak selewat-lewatnya pada abad ke-5 atau ke-6 Masihi, yang bernama Gangga Negara.9
      


      
        

      


      
        Menurut sumber luar pula khususnya sumber Arab dan sumber China, Kerajaan Gangga Negara telah mencapai tahap kegemilangan dan kemakmuran berdasarkan kepada gambaran pembinaan istana dan sekitarnya. Hal yang demikian ini digambarkan oleh W. S. Morgan dalam bukunya berjudul The Story of Malaya, seperti berikut :
      


      
        

      


      
        “This was called Zabaj by the Arabs and Cho-po by the Chinese. Its capital was at Bruas on the River Perak. Since those day the river’s mouth has silted up, but where are now the ricefields of Dendang was once a harbour and a city. It became a regular port of call for ships going up the straits, it was famous for its gold, and probably sold tin, for which there was a market in Baghdad. Of it travelers wrote, ‘The royal palace has golden tiles, the kitchen silver; the palace walls decorated with pearls, and there are two ponds with golden shores.’ Malay legend says that old town was so large that it tooks a cat three months to go all round its roofs”.10
      

    


    
      

    


    
      
        Malah daripada tulisan tersebut juga boleh menjelaskan bahawa kerajaan Gangga Negara menjalankan kegiatan perdagangan, serta menjadi tumpuan para pedagang luar seperti dari Arab dan juga dari negeri China. Hatta kerajaan Gangga Negara memiliki sumber emas dan bijih timah yang menjadi bahan dagangan. Bahan mentah ini mendapat permintaan yang tinggi khususnya dari Baghdad.
      


      
        

      


      
        Lantaran itulah ramai pedagang datang berdagang di situ. Malah kemakmuran dan kekayaan yang dimiliki hasil dari kekuatan kerajaan Gangga Negara, sehinggakan berjaya mempertahankan diri dari serangan kerajaan Srivijaya pada tahun 850 Masihi.11 Namun kegemilangan kerajaan Gangga Negara musnah pada abad ke-11 Masihi, apabila diserang oleh kerajaan Srivijaya di bawah kepimpinan Raja Rajendra Chola I pada tahun 1025 Masihi. Peristiwa ini tercatat dalam kisah serangan kerajaan Srivijaya ke atas negeri-negeri Utara Semenanjung khususnya peristiwa serangan ke atas kerajaan Kadaram / Kedah. Ramai sarjana menyatakan bahawa serangan tersebut merangkumi penaklukan ke atas kerajaan Gangga Negara.12
      


      
        

      


      
        Fakta ini turut sama dipersetujui dalam sumber tempatan khususnya melalui sumber catatan Sejarah Melayu. Namun terdapat sedikit perbezaan berkaitan dengan nama raja yang menyerang iaitu Raja Suran. Tidak dapat dipastikan apakah Raja Rajendra Chola I dan Raja Suran itu orang yang sama.13 Namun yang pastinya pada tahun 1025 Masihi kerajaan Gangga Negara telah dimusnahkan. Jadi bolehlah dirumuskan bahawa tempoh masa kerajaan Gangga Negara ialah antara abad ke-5 hingga abad ke-11 Masihi.
      


      Kerajaan Melayu Beruas dan Kerajaan Manjung


      
        Kemunculan kerajaan Melayu Beruas dan Kerajaan Manjung adalah selepas kejatuhan kerajaan Gangga Negara pada abad ke-11 Masihi. Tidak terdapat sumber sejarah yang banyak berkaitan dengan tarikh sebenar kemunculan kedua-dua buah kerajaan tersebut. Namun yang pastinya kemunculan kerajaan khususnya kerajaan Melayu Beruas sudah dipengaruhi dengan ciri-ciri kedatangan Islam di rantau Nusantara. Lokasi kerajaan Melayu Beruas adalah difahamkan sekitar kawasan Beruas termasuk kawasan Kota, Dendang, dan Pintu Gerbang. Manakala lokasi kerajaan Manjung tidak dapat dipastikan tetapi dipercayai terletak di kawasan Segari, Lumut.14
      


      
        

      


      
        Kerajaan Melayu Beruas dan juga kerajaan Manjung terlibat dalam kegiatan perdagangan. Perkara ini tercatat dalam sumber luar khususnya sumber barat seperti Tome Pires dalam Sume Oriental pada tahun 1512 Masihi, menyatakan bahawa pelabuhan Beruas sentiasa dikunjungi oleh padagang-pedagang luar seperti pedagang Gujerat, Siam dan Kedah serta juga Cina.15 Kenyataan ini disokong oleh penemuan barangan artifak seperti ketulan timah, rantai sauh kapal, duit syiling, dan tembikar Cina warna Biru Putih. Artifak-artifak ini ditemui di kawasan-kawasan seperti Kg. Che Puteh, Bukit Che Puteh, Bukit Shamsul Bahrin, Kg. Pecah Batu, Gua Kelawar dan lain-lain lagi. Penemuan ini membuktikan bahawa kegiatan perdagangan merupakan aktiviti penting bagi kerajaan tersebut.16
      


      
        

      


      
        Penemuan artifak Batu Nisan Aceh di Kampung Kota, Beruas pada tahun 1976 merupakan bukti kukuh akan kewujudan kerajaan Melayu Beruas. Batu Nisan Aceh ini disahkan sebagai miliki Raja Beruas yang pertama iaitu Sultan Malik al-Mansur serta kerabatnya. Berdasarkan kepada penemuan tersebut maka bolehlah dikatakan bahawa Kerajaan Melayu Beruas ini diperintah oleh keturunan Raja Aceh atau Pasai. Menurut sumber Pasai, dan berdasarkan kepada batu nisan tersebut juga, maka dikatakan bahawa kerajaan Melayu Beruas diperintah oleh Sultan Malik al-Mansur iaitu adik kepada Sultan Malik al-Zahir yang memerintah Pasai pada tahun 1326 hingga 1350 Masihi. Jadi berdasarkan kepada tarikh tersebut maka bolehlah dirumuskan bahawa kerajaan Melayu Beruas sudah bertapak dalam abad ke-14 lagi.17

        BATU NISAN ACHEH

      


      
        

      


      
        
          Kerajaan Melayu Beruas dan Kerajaan Melayu Manjung turut diceritakan dalam sumber tempatan khususnya dalam teks Sejarah Melayu. Dalam sumber Sejarah Melayu diceritakan bagaimana Kerajaan Melayu Beruas yang sedang berseteru atau berperang dengan Kerajaan Manjung telah meminta bantuan Kerajaan Melayu Melaka untuk menyerang dan menakluk Kerajaan Manjung. Atas permintaan ini maka Sultan Mahmud Syah (1488-1511) yang memerintah Melaka telah bertindak menghantar utusan perang di bawah kepimpinan pembesar iaitu Paduka Tuan pergi menyerang Kerajaan Manjung. Lalu Kerajaan Manjung berjaya ditawan.18
        


        
          

        


        
          Kedua-dua kerajaan ini lenyap apabila munculnya Kesultanan Melayu Perak warisan Kesultanan Melayu Melaka pada tahun 1528 Masihi, apabila Sultan Muzaffar Syah dimasyhurkan sebagai Sultan Perak yang pertama.

        TELUK KUPIAH, KUALA SEPIT, SEGARI, LUMUT, PERAK

      


      
        

      


      
        
          Penemuan barangan artifak purba yang dijumpai di sekitar kawasan-kawasan yang terdapat di Malaysia seperti di Lembah Bujang, di Sungai Mas, di Beruas, di Bidor, di Pengkalan Pegoh, Ipoh, di Kuala Berang, di Tanah Merah dan sebagainya, boleh dijadikan bahan asas untuk membuktikan kewujudan tamadun dan kerajaan awal yang pernah terdapat di Malaysia. Penyelidikan arkeologi ini diperkuatkan lagi dengan sumber-sumber lain khususnya sumber catatan asing yang mencatatkan mengenai kewujudan kerajaan awal di Malaysia. Perkara ini dapat membantu memperkukuhkan hasil kajian arkeologi dan menyokong kewujudan kerajaan-kerajaan awal di negeri Perak Darul Ridzuan.
        


        
          

        


        
          Dengan penemuan barangan artifak dan juga penggunaan kaedah arkeologi serta diperkukuhkan oleh catatan asing maka rumusannya bolehlah dikatakan bahawa di Malaysia bermula pada abad ke-5 Masihi hingga abad ke-14 Masihi, sudah terdapat sebuah tamadun dan beberapa kerajaan awal yang wujud seperti Kerajaan Kadha / Chieh-ch’a, Kerajaan Gangga Negara, Kerajaan Kelantan / Ch’ih-tu, Kerajaan Terengganu / Fo-lo-tan, Kerajaan Pahang / P’eng-k’eng, dan Kerajaan Beruas serta Kerajaan Manjung. Kebanyakan kerajaan ini dipengaruhi oleh amalan kepercayaan Buddha-Hindu. Kemudian apabila datang Islam kerajaan-kerajaan awal ini bertukar corak kepada kerajaan Melayu Islam. Akhirnya, apabila Kesultanan Melayu Melaka menjadi kukuh dan masyhur maka kesemuanya menyatakan taat setia dan bernaung di bawahnya.
        


        Kemunculan Kesultanan Melayu Perak


        
          Pelbagai tafsiran sejarah wujud tentang kemunculan negeri Perak Darul Ridzuan sebagai sebuah negeri yang besar dan berorganisasi. Mengikut satu versi yang diriwayatkan oleh Sultan Perak ke-33 iaitu Almarhum Paduka Seri Sultan Idris A’fifullah Shah, sebelum kemunculan negeri Perak sebagai sebuah negeri besar dan berdaulat, negeri Perak terbahagi kepada tiga bahagian dan diperintah oleh tiga orang raja. Tiga bahagian itu ialah Beruas, Manjung dan Janin (Hulu Perak). Waktu itu kerajaan Beruas di bawah naungan Kesultanan Melayu Melaka. Kerajaan Manjung pada waktu itu di bawah pentadbiran Tok Mahsuka. Manakala daerah Janin (Hulu Perak) pula di bawah kekuasaan Tun Saban. Lantaran kerana ketiga-tiga daerah ini sering berbalah maka mereka akhirnya bermesyuarat untuk menyatukan ketiga-tiga daerah ini ke bawah satu pentadbiran dan pemerintahan khusus. Mereka sepakat untuk memberikan nama yang khusus dan boleh dibanggakan. Lalu pada asalnya nama yang dicadangkan ialah Melaka. Nama ini dicadangkan sempena mengambil kemahsyuran yang pernah dijulang oleh Kesultanan Melayu Melaka. Dalam masa yang sama waktu itu, Kesultanan Melayu Melaka telah dimusnahkan oleh kuasa Portugis dan hanya kekal sebagai sebuah negara yang dijajah sahaja. Tetapi cadangan ini tidak dapat dilaksanakan kerana Melaka walaupun sudah hilang kedaulatannya tetapi tetap wujud sebagai sebuah negara.
        


        
          

        


        
          Kemudian timbul pula cadangan kedua, kemasyhuran Kesultanan Melayu Melaka kerana tunggak utamanya yang berjaya membawa kepada keunggulan, kebesaran dan keharuman nama Melaka ialah peranan dan tanggungjawab Bendahara Tun Perak. Justeru itu, ketiga-tiga Ketua Daerah tersebut bersetuju untuk menamakan negeri baru ini sebagai Negeri Perak. Kemudian timbul pula siapakah yang akan memerintah negeri Perak ini. Oleh sebab pada ketika itu negeri Perak belum mempunyai raja maka Tok Mahsuka telah mencadangkan bahawa perlunya ada seorang raja yang dilantik, memiliki keturunan raja yang berdaulat dan berkehendakkan supaya negeri Perak ini mempunyai raja yang memenuhi kelayakan tersebut.
        


        
          

        


        
          Tetapi dalam sumber sastera sejarah, Hikayat Merong Mahawangsa pula menjelaskan bahawa nama negeri Perak ini ada kaitannya dengan cerita putera Raja Marong Mahapudi Sat yang diceritakan telah pergi meneroka untuk membuka sebuah negeri baru, putera tersebut telah sampai di sebuah sungai besar dan di dalam kawasan itu terdapat pula tasik, melingkungi tiga atau empat buah pulau. Putera tersebut telah berkata, “Tempat ini elok dijadikan sebuah negeri...”, lalu baginda pun memanah ke udara dengan menggunakan sebilah anak panah yang diperbuat daripada ‘perak’ dan busarnya dinamakan ‘Indera Sakti’. Apabila anak panah tersebut jatuh terjunam ke atas salah sebuah daripada pulau tersebut maka dinamakanlah tempat itu sebagai Pulau Indera Sakti dan negerinya pula dinamakan Negeri Perak.19
        


        
          

        


        
          Berbeza pula dalam cerita-cerita lagenda tentang asal usul nama negeri Perak seperti kisah seekor Ikan Haruan besar mengicah-ngicah anaknya hingga air sungai menjadi keruh putih berkilat seperti perak. Begitu juga cerita tentang warna bijih timah yang putih berkilat apabila disinari cahaya matahari dan berbagai-bagai cerita lagi.
        


        
          

        


        
          Adunan daripada fakta sejarah dan unsur lagenda hingga terciptanya nama negeri Perak itu menggambarkan bahawa pemilihan nama “PERAK” itu sangat bertepatan dengan kekayaan khazanah yang dimiliki oleh bumi Perak itu sendiri iaitu bijih timah. Justeru itu, kekayaan inilah yang menyebabkan perjalanan sejarah negeri Perak terpaksa melalui pelbagai dan rintangan dari dahulu sehingga sekarang yang cukup menarik untuk dikaji dan diselidiki. Pergolakan sejarah negeri Perak semakin bergelora setelah empayar Kerajaan Melayu Melaka runtuh dan berpecah pada tahun 1511. Kemunculan kuasa-kuasa luar seperti Portugis, Aceh, Bugis, Siam, Minangkabau, Belanda dan akhir sekali British telah membuatkan sejarah negeri Perak semakin menarik dan istimewa untuk dikaji dan ditatapi.
        


        
          

        


        
          Menyingkap kembali sejarah silam negeri Perak maka akan terjelmalah berbagai gambaran cetusan sejarahnya yang menjadi warisan pusaka bumi Perak yang tiada ternilai harganya. Sebagai salah sebuah negeri Melayu yang tertua, negeri Perak telah melalui liku-liku zamannya sejak sebelum menjelangnya tahun masehi lagi. Sebelum munculnya nama “Negeri Perak”, juga telah dijelaskan di awal tadi tentang sumber sastera sejarah, iaitu Sejarah Melayu tentang kerajaan awal seperti Gangga Negara, Manjung dan Beruas dan nama tersebut masih kekal dan digunakan sehingga dewasa ini. Malah penemuan monumen bersejarah peninggalan zaman tersebut telah menggambarkan kegemilangan sejarahnya yang tersendiri yang masih tersembunyi dari penglihatan dan pengamatan generasi di zaman moden ini.
        


        
          Perak Warisan Kesultanan Melayu Melaka


          
            Gambaran sejarah kemunculan negeri Perak bertambah jelas lagi apabila Melaka jatuh ke tangan Portugis dalam tahun 1511 dan Sultan Mahmud Shah yang melarikan diri dan akhirnya menetap di daerah Kampar, Sumatera dan ditabalkan sebagai Sultan Kampar.
          


          
            

          


          
            Kewibawaan Raja-Raja Melayu Melaka serta struktur pentadbiran Kesultanan Melayu Melaka yang begitu sesuai dan berpengaruh dalam kalangan negeri-negeri Melayu ketika itu telah menyebabkan orang Perak yang dikuasai oleh tiga penguasa daerah iaitu Beruas, Manjung dan Janin, sepakat untuk mengutuskan Tun Saban untuk mengadap Sultan Mahmud Shah di Kampar dan memohon restu agar dikurniakan seorang putera baginda untuk dimahsyurkan sebagai raja berdaulat di negeri Perak yang baru diasaskan itu. Tun Saban yang memerintah kawasan Hulu Sungai Perak hingga ke Kuala Temong, bersama-sama dengan Nakhoda Kassim telah pergi mengadap Sultan Mahmud Shah di negeri Kampar, Sumatera untuk memohonkan agar seorang daripada putera baginda menjadi Sultan Perak. Permohonan itu telah diperkenankan oleh Sultan Mahmud Shah dan baginda telah menitahkan putera baginda, Raja Muzaffar Shah supaya berangkat ke Perak dengan dikurniakan segala alat kebesaran warisan kerajaan negeri Melaka untuk menjadi raja di Perak.20

          SUNGAI PERAK DARI PARIT KE BOTA
        


        
          

        


        
          
            Maka belayarlah rombongan DiRaja menyeberangi Selat Melaka dan apabila sampai di Kuala Sungai Perak lalu mudiklah bahtera yang membawa Raja Muzaffar Shah sehingga sampai di suatu tempat bernama ‘Beting Beras Basah’. Di sini berlaku satu peristiwa ganjil iaitu bahtera Raja Muzaffar Shah telah terdampar di atas sebuah beting dan tidak dapat belayar. Tiba-tiba angin ribut datang dan air sungai kuat bergelora. Berbagai ikhtiar dibuat namun bahtera baginda tetap tidak berganjak. Maka di situlah baginda berseru dengan melafazkan kata-kata:
          


          
            
              Selilit Tanah Minangkabau,

              Selengkung Pulau Perca,
Dilengkung ular Saktimuna,
Sebenarnya Aku keturunan Raja,
Jauhkan segala malapetaka,
Perpisahan Aku di Selat Melaka....’
            

          

        

      

    


    
      Dan diceritakan melalui sumber sastera sejarah, sebaik sahaja baginda habis melafazkan kata-kata tersebut, tiba-tiba muncul ‘JIN’ yang sangat besar sehingga mencecah awan yang tinggi. Jin tersebut telah berkata kepada baginda:
    


    
      

    


    
      “Sekiranya Tuanku hendak bersemayam dan memerintah Negeri Perak ini, hendaklah Tuanku buangkan Mahkota Tuanku ke dalam laut...”
    


    
      

    


    
      Maka Raja Muzaffar Shah pun mengambil mahkota baginda dan dibuangkan ke dalam laut. Secara tiba-tiba laut yang bergelora menjadi tenang dan beting yang timbul hilang dari pandangan. Setelah itu barulah bahtera baginda boleh belayar semula dan mudik ke Air Mati. Di sanalah baginda ditabalkan dan tempat baginda bersemayam itu dinamakan Tanah Abang.21
    


    
      

    


    
      Daripada keturunan Sultan Muzzaffar Shah inilah wujudnya jurai keturunan Kesultanan Melayu Negeri Perak Darul Ridzuan yang terus menerus memerintah hingga ke zaman sekarang. Pusat-pusat pemerintahan sultan-sultan negeri Perak sentiasa berubah-ubah mengikut sultan yang memerintah. Lantaran itu, bukti kukuh tentang pusat pemerintahan kerajaan negeri Perak boleh dilihat melalui penemuan makam-makam DiRaja yang terdapat di sepanjang Sungai Perak sehingga ke hari ini. Bukti ini cukup kuat mengatakan bahawa di kawasan wujudnya makam tersebut adalah kawasan pemerintahan sultan yang memerintah negeri Perak waktu itu.

      KEDUDUKAN MAKAM-MAKAM DIRAJA PERAK

      MAKAM SULTAN MUZAFFAR SHAH III [SULTAN PERAK KE-13]
    


    
      Pusat Pentadbiran dan Pemerintahan


      
        Di pusat pemerintahan Kesultanan Melayu Perak terdapat juga istana Sultan Perak. Istana sultan berubah-ubah dari Hilir Perak hingga ke Kuala Kangsar. Kebanyakan tempat-tempat ini terletak di tebing sebelah kanan Sungai Perak. Di sekitar Kampung Gajah memang banyak sekali makam-makam Sultan Perak. Hal yang demikian ini merupakan bukti kukuh kewujudan pusat pemerintahan Kesultanan Melayu Perak.
      


      
        

      


      
        SISTEM PEMBESAR EMPAT LIPATAN
      


      
        NEGERI PERAK DARUL RIDZUAN

        STRUKTUR PEMERINTAHAN KESULTANAN MELAYU DAN FUNGSINYA
      


      
        

      


      
        
          Di antara pusat pemerintahan yang ada tercatat di dalam sejarah negeri Perak dan kebanyakan tempat ini tercatat dalam Misa Melayu, ialah :
        


        
          
            	Tanah Abang - iaitu di tepi Sungai Perak yang sekarang di panggil Air Mati, di dalam Mukim Bota, Makam Sultan Muzzaffar Shah 1 (Sultan Perak Pertama).


            	Kota Lama Kanan


            	Geronggong dalam Mukim Pulau Tiga, Kampung Gajah


            	Semat dalam Mukim Senggang.


            	Bota Kanan atau disebut juga sebagai Brahman Indera.22


            	Pulau Tiga, Kampung Gajah.


            	Pulau Cempaka Sari di Parit


            	Pulau Indera Sakti di Kuala Sungai Kinta, Kampung Gajah23


            	Pasir Pulai Indera Mulia, Kampung Gajah


            	Bandar Baru, Kampung Gajah - Pejabat JWW Birch, British


            	Pasir Panjang, Kampong Gajah


            	Durian Sebatang, Teluk Anson (Teluk Intan), - Sultan Abdullah Muhamad Shah 1874


            	Sayong, Kuala Kangsar


            	Batak Rabik, Teluk Intan

          BRAHMAN INDERA [BOTA]
        


        
          

        

      


      
        
          Semasa pemerintahan Sultan Mudzaffar Shah III dan Sultan Muhammad Shah pusat pemerintahan negeri Perak terletak di Brahman Indera (Bota). Kemudian setelah Sultan Iskandar Dzulkarnain menaiki takhta kerajaan negeri Perak, baginda memindahkan pusat pemerintahannya ke Pulau Indera Sakti (Chempaka Sari). Seterusnya pusat pemerintahan kerajaan negeri Perak sering bertukar ganti berdasarkan kepada sultan yang memerintah. Bukti penukaran pusat pemerintahan ini boleh disahkan melalui penemuan dan kedudukan makam-makam Diraja Perak yang masih terdapat di sepanjang pinggir Sungai Perak. Bukti kukuh ini juga menunjukkan kedudukan utama kerajaan negeri Perak ialah di sepanjang Sungai Perak dan sungai merupakan pengangkutan utama bagi negeri Perak.
        


        
          

        


        
          Setelah pelbagai tempat yang cukup menarik dijadikan pusat pemerintahan Kesultanan Melayu Perak maka akhir sekali Bukit Chandan, Kuala Kangsar menjadi pusat pemerintahan Kesultanan Melayu Perak dan ia kekal sebagai pusat pemerintahan Kesultanan Melayu Perak sehingga ke hari ini. Bukit Chandan, Kuala Kangsar ini semasa pemerintahan Sultan Idris Murshidul Adzam Shah iaitu Sultan Perak ke-28 pernah menjadi pusat pemerintahan kerajaan negeri Perak. Berkedudukan di atas puncak bukit ini terletaknya Istana Rasmi Kesultanan Melayu Perak.

          PETA NEGERI PERAK DARUL RIDZUAN
        


        
          

        


        
          
            Salasilah Kesultanan Melayu Perak dari Sultan Perak pertama hingga sekarang.
          


          
            

          


          
            
              
                
                
                
                
              

              
                	BIL

                	SULTAN

                	TAHUN

                	GELARAN
              


              
                	1.

                	Sultan Mudzaffar Shah I

                	1528-1549

                	Marhum Tanah Abang
              


              
                	2.

                	Sultan Mansur Shah I

                	1549-1577

                	Marhum Kota Lama
              


              
                	3.

                	Sultan Ahmad Tajuddin

                	1577-1584

                	Marhum Muda
              


              
                	4.

                	Sultan Tajul Ariffin

                	1584-1594

                	Marhum Mangkat di-Tebing
              


              
                	5.

                	Sultan Alauddin Shah

                	1594-1603

                	Marhum Mangkat di Darat
              


              
                	6.

                	Sultan Mukadam Shah

                	1603-1619

                	Marhum Mangkat di-Aceh
              


              
                	7.

                	Sultan Mansur Shah II

                	1619-1627

                	Marhum Mangkat di-Aceh
              


              
                	8.

                	Sultan Mahmud Shah

                	1627-1630

                	Marhum Pulau Tiga
              


              
                	9.

                	Sultan Salehuddin

                	1630-1635

                	Marhum Mangkat di-Kampar
              


              
                	10.

                	Sultan Mudzaffar Shah II

                	1636-1653

                	Marhum Jalalullah
              


              
                	11.

                	Sultan Mahmud Iskandar Shah

                	1653-1720

                	Marhum Besar Aulia Allah
              


              
                	12.

                	Sultan Alauddin Mughayat Shah

                	1720-1728

                	Marhum Sulong
              


              
                	13.

                	Sultan Mudzaffar Shah III

                	1728-1744

                	Marhum Hai Allah
              


              
                	14.

                	Sultan Muhammad Shah

                	1744-1750

                	Marhum Aminullah
              


              
                	15.

                	Sultan Iskandar Dzulkarnain

                	1750-1764

                	Marhum Kaharullah
              


              
                	16.

                	Sultan Mahmud Shah III

                	1764-1773

                	Marhum Muda
              


              
                	17.

                	Sultan Alauddin Mansor Shah

                	1773-1786

                	Marhum Sulong
              


              
                	18.

                	Sultan Ahmadin Shah

                	1786-1806

                	Marhum Bongsu
              


              
                	19.

                	Sultan Abdul Malek Mansor Shah

                	1806-1825

                	Marhum Jamalullah
              


              
                	20.

                	Sultan Abdullah Muazzam Shah

                	1825-1830

                	Marhum Khahlullah
              


              
                	21.

                	Sultan Shahabuddin Riayat Shah

                	1830-1841

                	Marhum Safiullah
              


              
                	22.

                	Sultan Abdullah Muhammad Shah I

                	1841-1850

                	Marhum Durian Sa-Batang
              


              
                	23.

                	Sultan Jaafar Mua’zzam Shah

                	1850-1865

                	Marhum Waliullah
              


              
                	24.

                	Sultan Ali Al-Mukammal Inayat Shah

                	1865-1871

                	Marhum Nabi Allah
              


              
                	25.

                	Sultan Ismail Mu’abiddin Riayat Shah

                	1871-1874

                	Marhum Di-Sekudai
              


              
                	26.

                	Sultan Abdullah Muhammad II

                	1871-1876

                	Marhum Habibullah
              


              
                	27.

                	Sultan Yussuf Sharifuddin Mudzaffar Shah

                	1876-1887

                	Marhum Gharirullah
              


              
                	28.

                	Sultan Idris Murshidul’azam Shah

                	1887-1916

                	Marhum Rahmatullah
              


              
                	29.

                	Sultan Abdul Jalil Karamatullah Shah

                	1916-1918

                	Marhum Radziallah
              


              
                	30.

                	Sultan Iskandar Shah

                	1918-1938

                	Marhum Kadasallah
              


              
                	31.

                	Sultan Abdul Aziz Al-Mustasimbillal Shah

                	1938-1948

                	Marhum Ni’matullah
              


              
                	32.

                	Sultan Yussuf Izzuddin Shah

                	1948-1963

                	Marhum Ghafarullah
              


              
                	33.

                	Sultan Idris Al-Mutawakkil Alallah Shah

                	1963-1984

                	
              


              
                	34.

                	Sultan Azlan Muhibbuddin Shah

                	1984

                	
              

            

          

        


        
          

        

      

    


    
      Hubungan Dagangan Antarabangsa


      
        Kegiatan perdagangan merupakan nadi kepada sesebuah kerajaan. Begitu juga kepada negeri Perak Darul Ridzuan. Perak yang kaya dengan hasil buminya iaitu bijih timah, telah menjadi bahan dagangan utama bertaraf antarabangsa. Misa Melayu mencatatkan kegiatan perdagangan bijih timah sebagai amat penting dan meletakkan negeri Perak sebagai destinasi pedagang datang mencari bahan utama dunia itu. Utusan Belanda iaitu R.E. F Lybroke (Ary Veebruggr) telah datang ke negeri Perak untuk menguruskan perdagangan bijih antara kedua buah negara ini.24
      


      
        

      


      
        Kalau menyingkap naskhah Misa Melayu secara lebih mendalam maka sumber sastera sejarah ini secara jelas dan teliti mencatatkan tentang kegiatan perdagangan bijih timah di negeri Perak Darul Ridzuan. Kisahnya ialah pada era pemerintahan Sultan Muzaffar Shah III, kedatangan orang Belanda yang sedang menguasai Melaka telah mengunjungi negeri Perak dengan harapan dan impian untuk menguasai keseluruhan hasil bijih timah di negeri Perak. Pedagang Belanda telah meminta Sultan Perak memberikan status monopoli perdagangan bijih timah yang dijalankan di sepanjang Sungai Perak kepada mereka. Malah diberikan cadangan harga tetap oleh Belanda iaitu sebahara sebanyak $30.00 dan ditambahkan $2.00 lagi sebagai cukai yang perlu dibayar kepada Sultan Perak. Persetujuan juga dicapai antara orang Belanda dengan Sultan Perak, maka mereka dibenarkan oleh sultan untuk mendirikan loji perdagangan di Pangkalan Halban, Tanjung Putus. Loji ini berfungsi sebagai tempat pengumpulan hasil bijih timah yang dibeli di negeri Perak.25 Malah dalam negeri Perak ini terdapat banyak loji pengumpulan bijih timah yang telah dibina oleh pihak Belanda. Antara loji pengumpulan bijih timah Belanda di negeri Perak ialah di Teluk Gedung, Pulau Pangkor yang dibina tahun 1670. Tempat ini juga dikenali dengan nama Kota Belanda. Kota Belanda ini pernah beberapa kali diserang oleh orang Perak serta dimusnahkan oleh orang Perak yang diketuai oleh Panglima Kulub pada tahun 1690. Kemudian kota ini didirikan semula pada 20 November 1745, Gabenor-Jeneral Gustraaf Willem, Baron van Imhoff mengarahkan pembinaan semula Kota Belanda di Pulau Pangkor. Pembinaannya dikawal oleh sebuah pasukan Belanda yang anggotai oleh 30 orang Eropah dan 30 orang berketurunan Asia (kecuali orang Bugis). Tetapi pada 22 Oktober 1746, Ary Verbrugge telah dihantar untuk memastikan sultan membenarkan sebuah kubu dibina di hulu Sungai Perak dan bersetuju untuk menjual bijih timah kepada Syarikat Hindia Timur Belanda. Sultan Muzaffar Shah III telah menandatangani perjanjian rasmi dengan Belanda pada 25 Jun 1747. Pada 18 Oktober 1748 Van Imhoff mengarahkan pasukan yang berada di Pulau Pangkor dipindahkan ke kubu yang baru ini yang terletak di Tanjung Putus.

        KOTA BELANDA DI TELUK GEDUNG, PULAU PANGKOR TAHUN 1670
      


      
        

      


      
        Selain dari kegiatan perdagangan bijih timah, kegiatan perlombongan dan perdagangan emas serta perdagangan gajah turut dijalankan. Semasa pemerintahan Sultan Iskandar Dzulkarnain memerintah negeri Perak, baginda telah menitahkan Tambhi Kechil (seorang India Muslim) untuk pergi ke negeri India (Keling) bagi mendapatkan tempahan membeli gajah.26 Hasilnya seorang saudagar bernama Nakhoda Pakir Sa’ib Maba telah datang untuk membawa pulang dagangan gajah tersebut. Kapal dagang ini memasuki negeri Perak melalui Pulau Sembilan dekat Lumut.27 Hal yang demikian ini turut menguatkan hujah bahawa negeri Perak Darul Ridzuan bukan sahaja terlibat dengan kegiatan perdagangan yang bersifat statik iaitu hanya mengharapkan pedagang asing datang ke negeri Perak semata-mata sebaliknya turut berdagang ke dunia luar. Kemakmuran sektor perdagangan ini menimbulkan minat pelbagai kaum datang berdagang ke negeri Perak seperti orang Belanda, orang India dan juga orang China. Walaupun tidak sehebat negeri Melaka tetapi sedikit sebanyak warisan Kesultanan Melayu Melaka diperlihatkan dalam perjalanan sejarah negeri Perak sebagai sebuah pusat perdagangan bertaraf dunia.

        LUMUT, PERAK
      


      
        

      


      
        
          Lantaran itu, hujah ini turut menguatkan sistem ekonomi yang dikuasai oleh golongan feudal di alam Melayu diterima di peringkat antarabangsa. Dakwaan ini berkaitan dengan kegiatan perdagangan bijih timah yang dimiliki serta dimonopoli oleh raja dan golongan pembesar. Manakala golongan rakyat pula bertindak sebagai pekerja di kawasan perlombongan mereka. Dakwaan orang Melayu tidak berminat dengan kegiatan perlombongan bijih timah nampaknya merupakah suatu hujah yang cukup rapuh. Hujah ini seringkali diutarakan oleh sarjana Barat bagi mewajarkan proses kedatangan kaum imigran China datang ke Tanah Melayu kerana memenuhi keperluan tenaga buruh dalam sektor perlombongan.
        


        
          

        

      


      
        
          Kemakmuran hubungan dua hala dalam sektor perdagangan dan perlombongan di Perak menjadikan negeri Perak Darul Ridzuan makmur dan sejahtera. Kemakmuran yang dikecapi seringkali cuba diganggu-gugat oleh mereka yang iri hati, dalam Misa Melayu unsur ini turut dipaparkan dengan kisah hasad dengki ini. Melalui watak Pir Muhammad (Keturunan Keling) iaitu juru bahasa Belanda di Melaka yang ditugaskan untuk mengadap Sultan Perak telah bertindak melampau batas seorang juru bahasa. Sikap biadap dan bongkak beliau telah mengundang perasaan tidak puas hati golongan pembesar Perak. Malah tindakan beliau itu hampir mencetuskan peperangan antara Belanda dengan negeri Perak. Justeru itu, sumber sastera sejarah seperti Misa Melayu seharusnya sentiasa dijadikan tauladan dan pengajaran kepada golongan pemerintah untuk berwaspada dengan golongan seperti yang dipaparkan oleh watak Pir Muhammad kerana ia boleh merosakkan hubungan integrasi antara kaum serta perpaduan negara.
        


        
          

        


        
          Kesimpulannya, di Tanah Melayu tradisi tulisan bukanlah merupakan budaya tempatan tetapi lebih tepat ia dikaitkan dengan tradisi budaya asing seperti Barat, Arab dan juga Cina. Cumanya di Malaysia dalam zaman awal, tradisi itu berbentuk cerita lisan iaitu penceritaan dari mulut ke mulut. Lantaran itu, untuk melihat catatan-catatan tempatan yang menggambarkan mengenai sesebuah kerajaan awal yang pernah wujud di Malaysia amat sukar ditemui. Justeru itu, kita memerlukan kajian arkeologi untuk mengesahkan kewujudan sesuatu kerajaan dan tamadun yang pernah lahir di Tanah Melayu.

  BAB 3


  LATAR BELAKANG POLITIK DI PERAK


  
    Pendahuluan


    
      Kebangkitan semangat kebangsaan dan perjuangan mendaulatkan bangsa, agama dan negara selepas Perang Dunia Kedua di negara-negara terjajah tidak dapat dibendung pada akhir abad ke-19 dan awal abad ke-20. Demikian juga kebangkitan Islam yang mula bertiup kencang di Timur Tengah, kemudian menyemarak ke seluruh Nusantara. Hal yang demikian ini merupakan satu gelombang kesedaran rakyat tempatan yang menunjukkan perasaan tidak puas hati terhadap kuasa penjajahan Barat. Kebangkitan ini telah mencabar kuasa penjajah, malah menegaskan prinsip perjuangan untuk bebas. Lantaran itu, pihak penjajah menyusun strategi dan gerakbalas untuk mengawal, membendung dan menyekat kebangkitan rakyat. Tindakbalas penjajah British terhadap kebangkitan orang Melayu ini tidak akan dilayan dengan saksama. Penyuaraan tanpa kawalan dan sekatan akan membuatkan pihak yang berkuasa merasa tercabar dan tergugat. Kebangkitan yang berlaku di Tanah Melayu ini telah membuatkan kuasa imperialis Barat merasa gusar. Kegusaran ini dibalas dengan tindakan keras oleh British untuk membendung kebangkitan bangsa Melayu.
    


    Latar belakang Perjuangan Politik Melayu Perak


    
      Menyingkap sejarah awal negeri Perak, kebangkitan nasionalisme di Perak bermula seawal abad ke-17 lagi. Melalui peristiwa penentangan orang Melayu terhadap Syarikat Hindia Timur Belanda di Pulau Pangkor pada tahun 1690. Penentangan ini diketuai oleh Panglima Kulub yang menyerang kubu / Kota Belanda di Teluk Gedung, Pulau Pangkor.1 Kemudian sejarah termeterainya Perjanjian Pangkor pada 20 Januari 1874 telah sekali lagi memperlihatkan kebangkitan orang Melayu di Perak dalam penentangan terhadap penjajah British. Perjanjian Pangkor ditandatangani oleh Sultan Abdullah dengan Sir Andrew Clarke, yang memaksa Sultan Abdullah menerima seorang Residen. J. W. W Birch, residen British pertama di Perak dan memulakan sistem pentadbiran British di Perak. Ekoran daripada sejarah termeterainya Perjanjian Pangkor pada tahun 1874, sekali lagi memperlihatkan kebangkitan orang Melayu di Perak dalam penentangan terhadap penjajah British. Feudalisme Melayu Perak tercabar. Mereka kehilangan kuasa dan hanya tinggal kuasa agama serta adat istiadat Melayu sahaja. Tindakan ini menimbulkan bantahan terbuka oleh Sultan Abdullah, Dato Maharaja Lela, dan pembesar-pembesar Melayu yang lain.

      SIR ANDREW CLARKE
    


    PERJANJIAN PANGKOR



    
      
        
          	Perkara : Perjanjian Pangkor


          	Tarikh : 20 Januari 1874


          	Tempat : Kapal Perang HMS Pluto, Perairan Pulau Pangkor


          	Antara : British Dengan Sultan Abdullah [Perak]


          	Syarat-Syarat Perjanjian Pangkor :


          	
            
              	Berkaitan Kongsi


              	
                
                  	Gelap Ghee Hin & Hai San – Gencatan Senjata


                  	Bayaran Ikat Janji $50,000-00 – Jaga Keamanan


                  	Satu Suruhanjaya – Tuntutan Kawasan Lombong


                  	Urusan Lombong Di Larut – di bawah penyeliaan Residen British


                  	Semua Tawanan Dibebaskan

                

              


              	Berkaitan Takhta Kerajaan Perak


              	
                
                  	Raja Abdullah – Sultan Perak


                  	Raja Ismail – Raja Muda Perak – Sebuah Wilayah & Wang Pencen $1000-00


                  	Pungutan Cukai Atas Nama Sultan Dan Atas Nasihat Residen


                  	Gaji Residen Dan Penolong Dibayar Oleh Kerajaan Perak


                  	Menteri Larut – Tanggung Kos Perbelanjaan Penyiasatan Dan Pemulihan Keamanan Akibat Perang Kongsi2 Gelap & Pembesar2 Melayu.


                  	Ngah Ibrahim Diiktiraf Pembesar Larut Tetapi Tiada Autonomi & Menerima Seorang Pembantu Residen

                

              

            

          


          	Kesan-Kesan P. Pangkor


          	
            
              	J.W.W Birch – Residen Perak & Tanah Melayu Yang Pertama.


              	Penasihat Sultan Perak Dalam Semua Urusan Kecuali Adat Dan Agama Islam.


              	Di Larut Kapten T.C.S Speedy – Penolong Residen.


              	Kongsi Gelap Berdamai


              	Perdagangan Bijih Timah Maju


              	Persengketaan Pembesar Melayu Bermula – Tidak Puas hati


              	Perang Perak 1875

            

          

        

      


      
        Klimaks peristiwa penentangan orang Melayu Perak waktu itu berlaku sekitar tahun 1875, yang dikenali dalam sejarah sebagai peristiwa Perang Perak. Peristiwa perang ini lebih besar dan menyeluruh kerana melibatkan sebahagian besar negeri Perak. Perkara ini melibatkan hampir semua lapisan masyarakat Melayu di Perak. Tokoh-tokoh penting penentang penjajahan British waktu itu ialah Sultan Abdullah, Orang Kaya Menteri Paduka Tuan Ngah Ibrahim bin Long Jaafar, Dato Maharaja Lela Pandak Lam, Dato Sagor, Pandak Endut dan Kulub Ali.2 Mereka bersatu dalam perjuangan bersenjata di Perak. Kejayaan yang dicapai dalam peristiwa pembunuhan Residen British yang pertama di negeri Perak dan juga di Tanah Melayu, iaitu peristiwa pembunuhan J.W.W Birch di Pasir Salak, Perak pada 2 November 1875.3 Perang Perak merujuk kepada peperangan antara rakyat negeri Perak menentang tentera penjajah British pada tahun 1875. Orang Melayu Perak tidak dapat menerima pentadbiran yang berbentuk Sistem Residen yang diketuai oleh orang asing iaitu J.W.W Birch. Mereka marah dengan Sistem Residen ini kerana kesetiaan mereka tetap kepada sistem tradisional Melayu Perak dengan Sultan dan pembesar sebagai pemerintah. Pemimpin utama peperangan ini ialah Dato Maharaja Lela Pandak Lam yang bertempat di Pasir Salak. Kawasan yang terlibat dengan peristiwa perang Perak ialah Pasir Salak, Kampung Gajah, Teluk Intan dan Sungai Perak. Peperangan ini mendapat kebenaran daripada sultan Perak ketika itu iaitu Sultan Abdullah. Walaupun pada awalnya Sultan Abdullah yang bertanggungjawab mengundang British campurtangan dalam urusan pemerintahan negeri Perak, tetapi Sultan Abdullah tersilap dalam mentafsirkan makna penasihat dari seorang Residen. Dalam istilah dan pemahaman bahasa Melayu, nasihat tidak semestinya dipatuhi, tetapi Sir Andrew Clarke memberi konotasi berbeza, iaitu nasihat mestilah dipatuhi. Lantaran itu, berlakulah pertembungan dan percanggahan pendapat antara mereka. Namun kebangkitan ini menemui kegagalan kerana sikap orang Melayu yang tidak setia sesama mereka, sebagai contohnya perpecahan orang Melayu Perak dalam menyokong pewaris takhta kesultanan Perak pada tahun 1870-an. Perjuangan awal ini menemui kegagalan dan mereka yang terlibat dijatuhkan hukuman. Ada di antara mereka yang dibuang negeri ke Pulau Seychelles seperti Raja Abdullah, Ngah Ibrahim dan Datuk Laksamana Muhammad Amin. Ada yang dihukum gantung seperti Dato Maharajalela Pandak Lam, Dato Sagor dan Pandak Endut. Malah ada yang dipenjarakan seumur hidup seperti Ngah Jabor, Panjang Bur dan Kulub Ali. Manakala Sultan Ismail tidak boleh pulang ke Perak tetapi dibenarkan tinggal di Johor.4 Hal yang demikian ini merupakan sejarah awal kebangkitan nasionalis Melayu di Perak.5 Faktor ini membuktikan bahawa orang Melayu Perak telah memulakan penentangan bersenjata terhadap penjajah British seawal tahun 1874 lagi.
      


      Situasi Politik Perak Sekitar awal abad ke-20


      
        Ekoran penentangan bersenjata di negeri Perak tersebut timbul pula pada akhir abad ke-19 dan awal abad ke-20, kebangkitan orang Melayu di negeri-negeri Melayu yang lain, seperti penentangan Dato Bahaman, Tok Gajah dan Mat Kilau di Pahang (1891-1895), penentangan Tok Janggut di Kelantan (1915) dan penentangan Haji Abdul Rahman Limbong di Terengganu (1924-1928). Peristiwa-peristiwa ini merupakan bibit-bibit penentangan orang Melayu terhadap penjajah British. Walaupun sebelum ini telah timbul kebangkitan orang Melayu di daerah kecil Naning, di bawah kepimpinan Dol Said tahun 1830-1831, tetapi ia belum mampu menjadi penggerak kepada kebangkitan orang Melayu keseluruhannya. Kebangkitan orang Melayu di seluruh negeri-negeri Melayu tidak berjaya sepenuhnya kerana waktu itu kebangkitan mereka tidak serentak kerana masalah komunikasi yang amat sukar. Bagaimanapun peristiwa ini memberikan impak yang amat mendalam dalam kalangan orang Melayu kemudiannya.
      


      
        

      


      
        Selain itu, eksploitasi terhadap ekonomi tempatan merupakan salah satu hasrat penjajah British ialah untuk menguasai ekonomi tempatan demi kepentingan mereka. Strategi British ialah mementerai perjanjian dengan pemimpin tempatan demi untuk memonopoli ekonomi masyarakat tempatan. Melalui perjanjian ini, saudagar dari Negeri-Negeri Selat dibenarkan menceburkan diri dengan kegiatan perlombongan dan perdagangan bijih timah. Tindakan ini menimbulkan kemarahan penduduk tempatan. Kemudian perlaksanaan pentadbiran British telah memaksa sistem pentadbiran British dijalankan ke atas penduduk tempatan. Hal yang demikian ini menimbulkan perasaan tidak puas hati dan penentangan terhadap British. Malah pengenalan sistem cukai, undang-undang dan peraturan-peraturan tanah untuk mendapatkan hasil yang maksimum. Peraturan baru ini bertentangan dengan peraturan tradisi yang membenarkan pembukaan tanah baru untuk keperluan dan tidak dikenakan cukai. Kemudian campurtangan British terhadap adat resam tempatan turut menyemarakkan lagi semangat penentangan terhadap British. Hal yang demikian ini boleh dilihat melalui sikap Residen Perak yang pertama, tidak menghormati adat resam masyarakat Melayu tempatan khususnya berkaitan dengan amalan orang suruhan (hamba). Sebaliknya pihak British memaksa masyarakat tempatan menerima nilai-nilai budaya mereka tanpa mengambil berat nilai tempatan. Campur tangan ini menimbulkan kemarahan pemimpin dan penduduk tempatan kerana tidak menghormati adat resam mereka. Kebencian masyarakat tempatan semakin membara apabila para pembesar tempatan kehilangan kuasa. Dalam amalan tradisi pembesar dilantik oleh sultan dengan tanggungjawab mentadbir kawasan tersebut dari segi keselamatan, perundangan, sosial, kegiatan pertanian dan perdagangan serta kutipan cukai. Apabila penjajah British mengambil alih sistem pentadbiran maka secara tidak langsung sistem tradisi terganggu. Pembesar tempatan dan anak-anak buahnya kehilangan kuasa dan mata pencarian.
      


      
        

      


      
        Lantaran itu, timbul perasaan tidak puas hari pembesar tempatan dan juga penduduk setempat. Harus diingat, penduduk setempat pada kebiasaannya merupakan penyokong setia pemimpin tempatan. Maka apabila pemimpin tempatan menyuarakan perasaan tidak puas hati maka kebangkitan rakyat mudah berlaku.
      


      
        

      


      
        Dasar-dasar British yang dilaksanakan di Tanah Melayu dan khususnya di negeri Perak, akhirnya berjaya menjumudkan pemikiran, melemahkan ekonomi, politik, sosial serta pendidikan bangsa Melayu. Keadaan ini telah menyebabkan institusi sultan dan pembesar menjadi boneka sahaja. Sultan-sultan yang dilayan dengan baik oleh British, sebenarnya British mempunyai muslihat untuk melekakan mereka. Mahayudin Haji Yahaya menegaskan:
      


      
        

      


      
        “Semasa penjajahan British, raja-raja Melayu telah dijadikan alat dan perkakas Inggeris untuk dipergunakan oleh pihak penjajah bagi menguasai negara ini. Ini adalah satu penghinaan besar terhadap raja-raja Melayu dan rakyat yang beragama Islam. Sifat menghina raja memang biasa dilakukan oleh penjajah British. Misalnya dalam kes gerakan anti penjajahan, pihak British sering memaksa raja-raja menentang pejuang-pejuang tersebut. Kuasa agama yang dikatakan diserahkan kepada raja, tetapi dari segi praktisnya segala keputusan yang dibuat tentang hal tersebut adalah di tangan Gabenor British, dan berbagai-bagai lagi kes penghinaan British terhadap raja.” 6
      


      
        

      


      
        Pernyataan di atas menjelaskan bahawa sistem politik sudah dikuasai sepenuhnya oleh pentadbiran British. Namun bagi mengaburi dan menghalalkan muslihat mereka, kerabat diraja dan anak-anak kaum bangsawan Melayu diberikan peluang dan kedudukan istimewa. Mereka diberikan keutamaan untuk mendapatkan pendidikan Inggeris, sama ada di dalam mahupun luar negara. Dalam negara sekolah-sekolah khas diwujudkan bagi persekolahan anak-anak bangsawan. Kemudian mereka boleh menyambung pelajaran ke luar negara seperti ke Britain.7 Situasi ini dilakukan oleh British demi kesinambungan pemikiran dan pemerintahan ala Barat berkekalan di Tanah Melayu. Di samping pengenalan dasar pendidikan seperti ini, pihak British juga memperkenalkan sistem raja berperlembagaan di Tanah Melayu. Akal budi bangsa Melayu tercorak bersesuaian dengan proses pembaratan. Menurut Mohd. Isa Othman, dasar British berjaya melahirkan golongan elit Melayu sesuai dengan acuan penjajah dan seterusnya berjaya mengekalkan institusi kesultanan dan pembesar sebagai sebuah institusi yang hanya tinggal pada namanya sahaja. Beliau menegaskan lagi, strategi ini berjaya membendung kesedaran politik bangsa Melayu:
      


      
        

      


      
        
          “Setelah lulus, mereka akan diberi peluang menjawat jawatan yang agak penting dalam pentadbiran British. Langkah ini berkesan mengekalkan kedudukan mereka sebagai golongan elit Melayu. Dengan cara ini Inggeris berjaya mengekangkan kesedaran politik.” 8
        


        
          

        


        
          Langkah ini bertujuan untuk melahirkan golongan elit Melayu menurut acuan kuasa penjajah British, demi untuk memenuhi cita-cita tersirat mereka di Tanah Melayu. Melalui kaedah ini penjajah British telah berjaya mengekang kesedaran berpolitik dalam kalangan sultan dan para pembesar Melayu. Dasar ini berlanjutan puluhan tahun, hidup terleka dengan kesenangan dan kemewahan yang disogokkan oleh penjajah sehinggakan bangsa Melayu menderita tanpa pembelaan. Kenyataan ini turut disokong oleh Dr. Burhanuddin seperti berikut:
        


        
          

        


        
          ”Orang ramai Melayu telah dapat merasakan bagaimana nasib mereka terbiar, perhubungan mereka dengan raja-raja, dengan negeri telah renggang daripada makna yang sebenarnya.” 9
        


        
          

        


        
          Bagi golongan bangsawan pula mereka lebih selesa dan menentang segala bentuk penentangan terhadap kuasa British kerana turut mendapat layanan yang istimewa. Bagi mereka orang Melayu sudahpun mendapat layanan istimewa seperti hak istimewa dan pengekalan kawasan pertempatan seperti tanah rizab Melayu dari pemerintah British. Kenyataan ini pernah ditegaskan oleh Raja Abdul Aziz, Raja Muda Perak di Majlis Jamuan Teh anjuran Persatuan Melayu Perak sempena penganugerahan pingat oleh Ratu Inggeris pada tahun 1937.10 Maka segala bentuk penentangan terhadap British sukar mendapat restu daripada para sultan dan golongan bangsawan. Bagi memperkukuhkan cengkaman dan kedudukan penjajah di Tanah Melayu, masyarakat umum bangsa Melayu dibiarkan dalam keadaan sedia ada. Masyarakat Melayu tidak dibangunkan sepenuhnya, malah dibiarkan kekal sebagai golongan petani yang serba ketinggalan dalam semua aspek kehidupan. Pentadbiran British membiarkan bangsa Melayu kekal sebagai petani, nelayan dan peniaga kecil di kampung-kampung.11 Kemudian bagi jawatan penting dalam pentadbiran British di Tanah Melayu hanya dibuka kepada segelintir elit Melayu.
        

      


      
        

      


      
        
          Dakwaan ini ada kebenarannya jika dirujuk kepada statistik yang dikeluarkan oleh Governor, Malayan Union pada 17 Julai 1946 tentang jumlah pegawai British berbangsa Melayu yang tidak sampai lapan peratus. Daripada jumlah keseluruhan iaitu 252 orang pegawai, yang berbangsa Melayu hanya 20 orang sahaja. Itupun mereka terpaksa melalui satu tempoh percubaan untuk memastikan mereka berkemampuan dan sesuai dengan jawatan tersebut.12
        

      


      
        

      


      
        
          JADUAL 2.1 : STATISTIK PEGAWAI MALAYAN CIVIL SERVICE
        


        
          pada 1 Julai 1946
        


        
          

        


        
          
            
              
              
              
            

            
              	Bil

              	Perkara

              	Jumlah
            


            
              	1

              	Number of pre-war European M.C.S. Officers already in Malaya (including Brunei) and Sarawak

              	83
            


            
              	2

              	Number of Malay M.C.S Officers

              	20
            


            
              	3

              	Number of pre-war Europorean M.C.S. Officers expected to return

              	48
            


            
              	4

              	Number of Officers transferred to the M.C.S. from other Colonies

              	13
            


            
              	5

              	Newly appointed officers

              	10
            


            
              	6

              	Newly selected Officers awaiting letters of appointment

              	27
            


            
              	7

              	Transfers from Civil Service in the U.K. and from other department in Malaya estimated

              	5
            


            
              	8

              	M.C.S. Contract Officers

              	2
            


            
              	9

              	Officers recommended to the C.S.A.B. for permanent appointment in the M.C.S.

              	9
            


            
              	10

              	Further probable appointments to the M.C.S.

              	25
            


            
              	11

              	Number of posts provisionally reserved for promotion from the Malay Administrative Service

              	10
            


            
              	

              	Total

              	252
            

          


          
            
              * Malayan Establishment. Savingram.13
            


            
              

            


            
              Sejarah panjang zaman penjajahan di negeri Perak berjaya mengawal dan mencorakkan kehidupan masyarakat Melayu. Aspek pemikiran bangsa Melayu turut terjajah. Sikap kebergantungan terhadap penjajah dalam semua aspek kehidupan berpanjangan. Bangsa Melayu sukar menerima pembaharuan dan menyahut cabaran tentang perlunya pembangunan bangsa agar dapat bersaing serta setaraf bangsa imigran di negeri Perak. Mereka tidak yakin terhadap bangsa sendiri. Lantaran itu, masyarakat Melayu sukar menerima pembaharuan sekiranya disuarakan oleh bangsa sendiri. Justeru itu, apabila timbulnya seruan kemerdekaan di Tanah Melayu khususnya dari negeri Perak, ia tidak mendapat perhatian sewajarnya. Malah ia diperlekeh dan dipersoalkan oleh bangsa sendiri. Kedengaran suara-suara negatif yang menyindir tuntutan kebebasan bangsa Melayu, seperti; Hidupkah kita tanpa Inggeris? Buat jarumpun tak tahu, masakan memerintah! Belum masanya lagi. Masih terlalu awal lagi. Suara-suara sumbang ini sering kedengaran dari mulut orang Melayu sendiri.14
            


            
              

            


            
              Masyarakat Melayu terpaksa menghadapi dua masalah besar waktu itu, iaitu penindasan daripada penjajah British dan ancaman kaum imigran. Dua faktor ini amat mempengaruhi perkembangan dan gerakan nasionalisme Melayu mulai awal abad ke-20 sehingga menjelang Perang Dunia Kedua. Tahap perkembangan nasionalisme orang Melayu dapat dilihat melalui proses sederhana, aktif dan matang. Matlamat perjuangan nasionalis ialah untuk membentuk kerajaan sendiri, tetapi sebelum dapat menegakkan kerajaan sendiri, mereka terpaksa melalui liku-liku kehidupan yang penuh mencabar.15 Seruan menuntut kebebasan dan kemerdekaan dari orang Melayu mulai lantang selepas Perang Dunia Kedua apabila lahirnya parti-parti politik Melayu yang memperjuangkan kemerdekaan Tanah Melayu. Kemunculan Parti Kebangsaan Melayu Malaya (PKMM) pada 17 Oktober 1945 di Ipoh, Perak mencabar kedudukan kondusif pihak penjajah British. Malah sebelumnya kemunculan Kesatuan Melayu Muda (KMM) di Tanjung Malim, Perak pada tahun 1938, telah membuatkan bangsa penjajah ini membuka mata dan menyedari bahawa orang Melayu Perak juga boleh bersatu dan menentang penindasan penjajah British. Kesengsaraan hidup zaman perang begitu terasa di sanubari setiap orang Melayu. Kesengsaraan ini meninggalkan kesan psikologi terhadap orang Melayu selaku pribumi di Tanah Melayu. Perkara ini membawa kepada anjakan paradigma masyarakat Melayu dalam menilai nasib dan pencapaian kehidupan mereka. Akhirnya, lahirlah semangat baru yang menggerakkan perjuangan membela bangsa, agama dan negara melalui pembentukan pelbagai parti politik Melayu. Bagi golongan nasionalis, perkembangan ini merupakan satu bentuk motivasi dan sumber kekuatan bangsa. Hal yang demikian ini merupakan sikap yang perlu bagi menggerakkan jentera perjuangan untuk menanamkan semangat nasionalisme dan perjuangan politik Melayu yang sebelum ini tidak kelihatan.16 Suasana ini memperlihatkan sebuah perjuangan baru bangsa Melayu dalam arena politik dan pemerintahan. Kewujudan institusi pendidikan walaupun berlainan aliran namun ia meninggalkan impak besar dalam arus perdana kebangkitan rakyat bangsa Melayu khususnya dalam kalangan anak-anak muda dari negeri Perak sekitar awal abad ke-20.
            


            
              

            


            
              Bagi pihak British, penentang mereka adalah dari golongan radikal Melayu yang tidak mengikut undang-undang yang dilaksanakan oleh mereka di Tanah Melayu, iaitu Akta Pertubuhan tahun 1920. Akta ini bertujuan memastikan semua pertubuhan mestilah didaftarkan. Dengan berbuat demikian akan memudahkan penjajah mengawasi pergerakan, perancangan dan matlamat pertubuhan-pertubuhan tersebut. Kemudian pada 15 April 1947 akta ini dipinda lagi dan seterusnya dikuatkuasakan bagi memperketat dan mengawasi perjalanan pertubuhan-pertubuhan yang bersifat penentang.17 Namun kebanyakan pertubuhan yang berpegang kepada konsep perjuangan anti British mengambil sikap tidak mematuhi akta tersebut.
            


            
              

            


            
              Apabila situasi ini berlaku, Ketua Perisik, Malayan Security Service iaitu J.D. Dalley, di Tanah Melayu telah menyenarai dan melabelkan gerakan-gerakan seperti PKMM, Angkatan Pemuda Insaf (API), Angkatan Wanita Sedar (AWAS), Parti Nasionalis Indonesia (PNI), Pembela Tanah Air (PETA), PETANI, Hizbul Muslimin, Barisan Tani SeMalaya, Gabungan Melayu Patani Raya (GEMPAR/GMPR) dan Malayan Democratic Union (MDU) sebagai radikal dan amat berbahaya kepada British di Tanah Melayu.18 Hal yang demikian ini ditambah pula terdapat hubungan intim para pemimpin PKMM, Pertubuhan Buruh dengan pemimpin Parti Komunis di Tanah Melayu melalui pertubuhan PUTERA-AMCJA. Pihak British turut menyenarai hitamkan pemimpin-pemimpin yang menerajui gerakan radikal di Tanah Melayu seperti Dr. Burhanuddin, Ishak Haji Muhammad, Ahmad Boestamam, Abdul Majid Salleh, Ibrahim Singgeh, Abdullah CD dan Rashid Maidin. Bagi British nama-nama tersebut memiliki pengaruh dan boleh mengancam kedudukan British di Tanah Melayu.19 Lantaran itu, pertubuhan yang bersifat penentang ini diharamkan. Manakala para pemimpin pertubuhan tersebut ditangkap dan dipenjarakan di bawah Akta Darurat 1948.20
            


            
              

            


            
              Tanah Melayu sebelum merdeka pada dasar pemerintahannya adalah susunan kolonial. Perkara ini dilakukan demi untuk memastikan pemerintahan mereka tidak diganggu-gugat oleh mereka yang dicop sebagai anasir berbahaya. Golongan yang memilih cara berkompromi tidak pula digelar radikal tetapi dipanggil golongan kanan, suatu istilah yang lebih lembut dan diterima pihak berkuasa. Malah istilah hari ini yang digunapakai kepada mereka yang berhaluan kanan dikenali sebagai golongan moderate.21 Kelihatannya, ia lebih berorientasikan Barat, bersifat pro-establishment, berpendirian feudal, konservatif dan kadangkala juga reaksioner.22 Keadaan ini bukan sahaja tidak disenangi oleh golongan yang mahukan perubahan secara radikal, yang melihat keperluan kepada pembebasan dan penubuhan orde baru yang lebih bebas. Lantaran itu, mereka yang berhaluan kiri ditentang oleh pihak penjajah dan golongan elit Melayu sebelum merdeka.

      Berpengalaman luas mengajar di sekolah menengah di sekitar negeri Perak dan juga di IPTA dan IPTS, sebagai pensyarah sambilan di UiTM, kampus negeri Perak (1999-2003), di PPPJJ, USM, P. Pinang (2004-2007, 2010-2012) dan di OUM, Kampus Seberang Jaya, P. Pinang (2004-2010).
    


    
      

    


    
      
        Juga aktif menghasilkan buku-buku ilmiah seperti
      


      
        
          	Sejarah Sosial Masyarakat Malaysia (2005)


          	Sejarah Sosiobudaya Melayu (2006)


          	Ilmu Sejarah : Antara Tradisi dan Moden (2007)


          	Kajian Sosial untuk PISMP (2007)


          	Sejarah Politik Melayu : Pelbagai Aliran (2007)


          	Tinta Ilmu (Penyelenggara) (2007)


          	Sejarah Perguruan di Malaysia (2008)


          	60 Tahun Perjalanan Majlis Belia Pulau Pinang (2008)


          	Pendidikan Negara Bangsa Malaysia (2009)


          	50 Tahun Pendidikan Islam di Malaysia (2009)


          	Malaysia 1945-2000 (2009)


          	Penulisan Sejarah (2010)


          	Madrasah Idrisiah Bukit Chandan 1922-2000. Sumbangan dan Kejayaan (2010)


          	Warisan Melayu Perak (2010)


          	Isu-isu Terpilih Dalam Politik dan Perjuangan (Penyelenggara) (2010)


          	Radikalisme Melayu Perak 1945-1970 (2011)


          	Isu-isu Terpilih Sejarah Alam Melayu (2011)


          	Wanita dan Perjuangan (2011)


          	Wanita dan Kepelbagaian (2012)

        

      

    

  


  
    Anda baru sahaja selesai membaca sampel bagi buku bertajuk



    "Politik dan Masyarakat Melayu Perak"


    Ishak Saat


    Untuk bacaan selanjutnya, pembelian boleh dibuat di laman sesawang E-sentral dengan menggunakan pautan di bawah:


    https://www.e-sentral.com/book/info/272878/politik-masyarakat-melayu-perak


    jangan lupa Like, Share dan Follow Penerbit UTHM di media sosial untuk mendapatkan promosi dan terbitan terkini Penerbit UTHM


    https://www.facebook.com/penerbit.UTHM


    https://www.instagram.com/penerbit.uthm/

